
Þrjár umsagnir bárust, frá Hilmari Vilbergi Gylfasyni lögfræðingi, Samtökum atvinnulífsins og 
Sambandi íslenskra sveitarfélaga. 

Í umsögn Hilmars Vilbergs eru gerðar athugasemdir við að samkvæmt frumvarpsdrögunum geti 
Persónuvernd ákveðið hvort kvörtun gefur nægilegt tilefni til rannsóknar. Vísað er til þess að 
Persónuvernd er bundin af reglum stjórnsýslulaga nr. 37/1993, m.a. rannsóknarreglunni, þeirrar stöðu 
sem kvartendur eru gjarnan í gagnvart stofnuninni og þeim sem kvörtun beinist að, skorts á 
kæruleiðum og takmarkaðs aðgengis almennra borgara að dómstólum vegna þess kostnaðar sem því 
fylgir að vísa málum þangað. 

Með hliðsjón af þessum athugasemdum hefur eftirfarandi verið bætt við umfjöllun um 3. gr. 
frumvarpsins: 

Við þetta má bæta að Persónuvernd er bundin af ákvæðum stjórnsýslulaga nr. 37/1993 varðandi 
þau mál sem til greina kemur að taka stjórnvaldsákvörðun um, hvort sem slík ákvörðun er síðan 
tekin eða ekki. Enn fremur er Persónuvernd í störfum sínum ávallt bundin af óskrifuðum 
meginreglum stjórnsýsluréttarins, svo sem um að við beitingu matskenndra reglna þurfi að gæta 
samræmis, jafnræðis og málefnalegra sjónarmiða. Þá geta kvartendur, sem telja að málsmeðferð 
Persónuverndar hafi ekki verið í samræmi við lög og reglur, beint umkvörtunum þar að lútandi til 
umboðsmanns Alþingis í samræmi við lög þar um. 

Um skort á kæruleiðum hvað varðar ákvarðanir Persónuverndar er til þess að líta að samkvæmt 
reglugerð Evrópuþingsins og ráðsins (ESB) 2016/679, sem lögfest hefur verið hér á landi með lögum 
nr. 90/2018, og gengur framar ákvæðum laganna samkvæmt 3. mgr. 5. gr. þeirra, er heimilt að fela 
fleiri en einu opinberu yfirvaldi ábyrgð á eftirliti með beitingu reglugerðarinnar en þá skal sérhvert 
eftirlitsyfirvald vera algerlega sjálfstætt í störfum sínum og þegar það beitir valdheimildum sínum í 
samræmi við reglugerðina, sbr. ákvæði 52. gr. hennar. Að öðru leyti vísast um þetta atriði til 
umfjöllunar í athugasemdum við 38. gr. frumvarps að lögum nr. 90/2018. 

Í umsögn Samtaka atvinnulífsins er gerð athugasemd við að í a-lið 3. gr. frumvarpsins sé kveðið á um 
að Persónuvernd skuli upplýsa kvartanda um framvindu og niðurstöður máls innan hæfilegs tíma. Að 
mati samtakanna sé sanngjarnt og eðlilegt að afgreiðslutíma stofnunarinnar séu sett ákveðin tímamörk 
og er vísað til þess að óhóflegur málsmeðferðartími leggi þungar byrðar á atvinnulífið og geti valdið 
hinum skráða miklum óþægindum. 

Tilvísað ákvæði frumvarpsins fjallar um upplýsingaskyldu Persónuverndar gagnvart þeim sem kvarta 
til stofnunarinnar en ekki þykir tilefni til að leggja til ákveðin tímamörk hvað varðar málsmeðferð hjá 
stofnuninni. Persónuvernd er bundin af málshraðareglu 9. gr. stjórnsýslulaga nr. 37/1993 en þau mál 
sem stofnunin tekur til rannsóknar geta verið mjög misjöfn að eðli og umfangi. Rannsókn mála getur 
verið flókin og meðal annars kallað á aðkomu utanaðkomandi sérfræðinga, auk þess sem tíma getur 
tekið að afla allra viðeigandi gagna frá þeim sem rannsókn beinist að. Vonir standa hins vegar til þess 
að með því að einfalda málsmeðferð hjá Persónuvernd, eins og lagt er til með frumvarpi þessu, styttist 
málsmeðferðartími hjá stofnuninni. 

Í umsögnum Samtaka atvinnulífsins og Sambands íslenskra sveitarfélaga eru gerðar athugasemdir við 
að með frumvarpinu sé lagt til að ekki þurfi aðkomu stjórnar Persónuverndar að ákvörðunum 
stofnunarinnar um beitingu dagsekta og að stofnuninni verði gert heimilt að beita dagsektum þegar 
ekki er orðið við beiðnum hennar um aðgang að upplýsingum, gögnum og húsnæði samkvæmt 1., 5. 
og 6. tölul. 1. mgr. 41. gr. laganna. 

Þessum tillögum frumvarpsins er meðal annars ætlað að auka skilvirkni við eftirlit og stytta 
málsmeðferðartíma hjá stofnunni, sbr. umfjöllun hér að framan, og hefur áréttingum þar að lútandi 
verið bætt við athugasemdir við 2. og 5. gr. frumvarpsins. Þá er það áréttað að Persónuvernd er ávallt 



bundin af ákvæðum stjórnsýslulaga nr. 37/1993, sem og óskrifuðum meginreglum stjórnsýsluréttarins, 
þegar teknar eru ákvarðanir um beitingu þvingunarúrræða. 

Aðrar athugasemdir Samtaka atvinnulífsins tengjast ekki beint frumvarpinu sjálfu og verða því ekki 
reifaðar hér. 


